
	БОСНА И ХЕРЦЕГОВИНА
Агенција за заштиту личних података 

у Босни и Херцеговини

С а р а ј е в о


Broj: UP1 03-1-37-7-29/14 NK
Sarajevo: 19.03.2014.
Na osnovu člana 40. stav (1) tačka a) Zakona o zaštiti ličnih podataka („Službeni glasnik BiH,“ broj: 49/06, 76/11 i 89/11) i člana 61. Zakona o upravi („Službeni glasnik BiH“ br.32/02 i 102/09) rješavajući po službenoj dužnosti u predmetu dostavljanja pravosnažne sudske presude o razvodu braka matičnom uredu, od strane Općinskog suda u Zenici, Agencija za zaštitu ličnih podataka u Bosni i Hercegovini, d o n o s i : 
R J E Š E NJ E

U p o z o r a v a  s e  Općinski sud u Zenici, da u zakonom predviđenom roku, po službenoj dužnosti utvrdi pravosnažnost presude o razvodu braka, te da u roku od 15 dana  pravosnažnu presudu dostavi  matičnom uredu u svrhu upisa prestanka braka u matičnu knjigu vjenčanih.
O b r a z l o ž e nj e

Agencija za zaštitu ličnih podataka u Bosni i Hercegovini (u daljem tekstu: Agencija) pokrenula je po službenoj dužnosti postupak ispitivanja zakonitosti obrade ličnih podataka bračnih supružnika od strane Općinskog suda u Zenici u slučaju kada Sud u zakonom predviđenom roku po službenoj dužnosti ne utvrdi pravosnažnost presude o razvodu braka bračnih supružnika i u zakonom predviđenom roku pravosnažnu sudsku presudu ne dostavi matičnom uredu radi upisa prestanka braka u matičnu knjigu vjenčanih.

Naime, postupajući po prigovoru nositeljice ličnih podataka H.E., u kojem je navedeno da je njen bivši suprug H.S. prilikom prijave za posao naveo njene podatke kao zakonite supruge što nije bilo tačno, s obzirom da su razvedeni pravosnažnom sudskom presudom 2002, Agencija je došla do saznanja da nije provedena pravosnažna sudska presuda o razvodu braka, što je imalo za posljedicu izdavanje izvoda iz matične knjige vjenčanih od strane matičnog ureda Tuzla dana 30.04.2013. sa netačnim podacima o bračnom statusu. Presudom Općinskog suda u Zenici broj: P-1656/01 od 25.03.2002. razveden je brak između bračnih partnera zaključen 1998. Predmetna presuda postala je pravosnažna 02.05.2002, pečat pravosnažnosti je na presudu utisnut 14.09.2011, zahtjev za upis presude u matičnu knjigu vjenčanih podnesen je od strane H.E. 20.08.2013, te je ista provedena u matičnoj knjizi vjenčanih dana 11.09.2013, dakle, 11 godina nakon pravosnažnosti. 
Agencija se aktom broj: 03-1-37-7-153-2/14NK od 07.02.2014. obratila Sudu da dostavi informaciju da li se matičnom uredu, u skladu sa članom 25. Zakona o matičnim knjigama, po službenoj dužnosti, dostavljaju pravosnažne sudske presude o razvodu braka.
Sud je dana 13.02.2014. dostavio odgovor broj: 043-0-Su-14-000274 od 11.02.2014. u kojem navodi da „po pravosnažnosti presude o razvodu braka takvu presudu dostavljamo nadležnom Matičnom uredu.
Pregledom spisa P-1656/01 utvrdila sam da to nije urađeno. Zašto je zaboravljeno, ne znam odgovor.

Naime, presudu je donijela sudija Lejla Pašić koja od 01.03.2004. ne radi u ovom sudu. Pravosnažnost presude sa 05.02.2002. konstatovala je 19.04.2004. sudija Nermina Suljević koja ne radi u ovom sudu od 12.03.2007.“ Na kraju se navodi da je predmetna presuda službenim putem dostavljena matičnom uredu, bez obzira što je po zahtjevu E. H. to već učinjeno.
U provedenom postupku, utvrđeno je sljedeće: 

Općinski sud u Zenici je bio dužan po službenoj dužnosti dostaviti pravosnažnu sudsku presudu o razvodu braka bračnih supružnika broj: P-1656/01 od 25.03.2002. matičnom uredu Tuzla, radi upisa činjenice prestanka braka u matičnu knjigu vjenčanih, što sud nije izvršio. Nedostavljanje presude je imalo za posljedicu izdavanje izvoda iz matične knjige vjenčanih 30.04.2013. na internacionalnom obrascu od strane matičnog ureda Tuzla sa netačnim podacima o bračnom statusu razvedenih bračnih supružnika, dakle 11 godina nakon što je brak razveden. 
Zakon o zaštiti ličnih podataka („Sl. glasnik BiH“ broj 49/06, 76/11 i 89/11), (u daljem tekstu: Zakon) predstavlja temeljnu legislativu koja neposredno uređuje obradu ličnih podataka. Shodno članu 1. Zakona, njegov osnovni cilj je da se svim licima na teritoriji Bosne i Hercegovine, bez obzira na njihovo državljanstvo ili prebivalište, osigura zaštita ljudskih prava i temeljnih sloboda, a naročito pravo na privatnost i zaštitu podataka u pogledu obrade ličnih podataka koji se na njih odnose. 

U skladu sa članom 3. Zakona o zaštiti ličnih podataka:  
-   ”lični podaci znače bilo koju informaciju koja se odnosi na fizičko lice koje je identificirano ili se može utvrditi identitet lica,”  
-  „obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unošenje, organizovanje, pohranjivanje, prerađivanje ili izmjenu, uzimanje, konsultovanje, korištenje, otkrivanje prijenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje“.
- “kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.” 
Zakon u članu 4.  propisuje osnovne principe zakonite obrade ličnih podataka i to, između ostalih principa, u tački a) propisuje da je kontrolor obavezan da lične podatke obrađuje na pravičan i zakonit način, a u tački b) da obrađuje samo autentične i tačne lične podatke i da ih ažurira kada je to potrebno.

 Shodno principu pravičnosti i zakonitosti, da bi kontrolor mogao obrađivati lične podatke, onda njegovo pravo, odnosno obaveza za obradu podataka, mora biti propisana zakonom ili propisom donesenim na osnovu zakona.
Dakle, Sud, kao kontrolor, vrši obradu ličnih podataka, u konkretnom slučaju  bračnih supružnika tokom i po okončanju brakorazvodnog postupka i dužan je postupati u skladu sa principom pravičnosti i zakonitosti.
Relevantni pravni propisi,  u odnosu na koje se cijenila obaveza suda da pravosnažnu sudsku presudu o razvodu braka dostavi matičnom uredu u određenom roku, po službenoj dužnosti su:

· Zakon o parničnom postupku („Službene novine Federacije BiH“ broj: 53/03,73/05 i 19/06)

· Uredba sa zakonskom snagom o matičnim knjigama („Službeni list Republike Bosne i Hercegovine“, broj: 20/92) , kao propis koji je bio na snazi u vrijeme razvoda bračnih supružnika 2002, 

· Zakon o matičnim knjigama („Službene novine Federacije BiH”, broj: 37/12).
Zakonom o parničnom postupku je propisano da „Presuda koja se ne može pobijati žalbom postaje pravosnažna“ te da sud pazi na pravosnažnost tokom cijelog postupka.

Odredbe Uredbe sa zakonskom snagom o matičnim knjigama i Zakona o matičnim knjigama, kojima je propisana dužnost suda za dostavljanje pravosnažne presude matičnom uredu, su istovjetne, pa ćemo se osvrnuti na Zakon o matičnim knjigama. 
U članu 25. Zakona o matičnim knjigama propisano je: „Upis činjenice prestanka braka (razvod ili poništavanje braka, smrt bračnog partnera ili proglašenje nestalog bračnog partnera umrlim) u matičnu knjigu vjenčanih vrši se na osnovu pravosnažne presude suda kojom se brak razvodi ili poništava, ili kojom je izvršeno proglašenje nestalog bračnog partnera umrlim, a za prestanak braka smrću bračnog partnera upis se vrši na osnovu potvrde o smrti,“ te da je Sud dužan u roku od 15 dana od dana kada je presuda iz stava 1. ovog člana postala pravosnažna, istu dostaviti  nadležnom matičaru koji vodi matičnu knjigu vjenčanih radi upisa prestanka braka u matičnu knjigu vjenčanih. „Matičar koji vodi matičnu knjigu vjenčanih dužan je u roku od 15 dana od dana upisa činjenice prestanka braka u matičnu knjigu vjenčanih pisano dostaviti podatke o upisanim promjenama prestanka braka matičaru kod kojeg su bračni partneri upisani u matičnu knjigu rođenih.“
Dakle, sasvim je jasna namjera zakonodavca da obaveže sud da po službenoj dužnosti utvrdi pravosnažnost, te da nakon toga u određenom roku dostavi pravosnažnu presudu matičnom uredu radi upisa prestanka braka u matičnu knjigu vjenčanih. 

Navodi suda da su „različite sudije donosile rješenje i konstatovale pravosnažnost“ ni u kom slučaju ne može biti opravdanje za nepostupanje suda po službenoj dužnosti.
Obaveza kontrolora da obrađuje tačne i autentične podatke i da ih po potrebi ažurira je princip koji ne mogu primijeniti matični uredi ukoliko im sudovi ne dostave pravosnažnu sudsku presudu. 
Nadalje, ukoliko matični ured koji vodi matičnu knjigu vjenčanih ne dobije od suda pravosnažnu sudsku presudu o razvodu braka, taj matični ured  obrađuje netačne podatke i nema ih priliku ažurirati, što dalje ima za posljedicu obradu netačnih podataka od strane matičnog ureda kod kojeg su bračni partneri upisani u matičnu knjigu rođenih.
Posljedice neizvršavanja zakonom propisanih dužnosti od strane suda imaju za posljedicu izdavanje izvoda iz matičnih knjiga vjenčanih i matičnih knjiga rođenih sa netačnim podacima o bračnom statusu razvedenih bračnih supružnika. 
Imajući u vidu naprijed navedeno, Agencija za zaštitu ličnih podataka u Bosni i Hercegovini utvrdila je da je Općinski sud u Zenici nedostavljanjem pravosnažne sudske presude o razvodu braka u zakonom predviđenom roku matičnom uredu, radi upisa razvoda braka u matičnu knjigu vjenčanih, obrađivao podatke razvedenih bračnih supružnika suprotno principima propisanim u članu 4. stav (1) tačka a) i tačka d) u skladu s kojima je kontrolor dužan lične podatke obrađivati na pravičan i zakonit način, obrađivati samo autentične i tačne lične podatke, te ih ažurirati kada je to potrebno.  
Shodno navedenom, na osnovu člana 40. stav (2) tačka e) i člana 41. stav (1) Zakona riješeno je kao u dispozitivu  rješenja.
Pouka o pravnom lijeku:
Protiv ovog rješenja nije dopuštena žalba ali se može pokrenuti upravni spor pred Sudom Bosne i  Hercegovine u roku od 60 dana od dana dostavljanja rješenja.
Dostavljeno:                                                                                  D I R E K T O R 
- Općinski sud u Zenici
  ul. Trg Bosne i Hercegovine br.2                                                   Petar Kovačević
  72000 Zenica
- a/a                                                                          

